
BROLLACH

Is comhlacht reachtúil nuabhunaithe é an Coimisinéir Gaeilge, dá bhforáiltear leis an An
tAcht Féiniúlachta agus Teanga (Tuaisceart Éireann) 2022, a fhéachann le haitheantas

oifigiúil a thabhairt do stádas na Gaeilge i dTuaisceart Éireann. Is é príomhaidhm an
Choimisinéara úsáid na Gaeilge a mhéadú agus a chosaint sna húdaráis phoiblí agus iad ag

soláthar a gcuid seirbhísí don phobal nó do chuid den phobal i dTuaisceart Éireann.

Agus é ina chorparáid aonair, tá an fhreagracht phearsanta ar an Choimisinéir Gaeilge as a
bheith ina Oifigeach Cuntasaíochta. Tá an Coimisinéir ag iarraidh Coiste um Iniúchóireacht

agus Iontaofacht maidir le Riosca (CIIR) a bhunú le tacú lena fhreagracht as bainistiú
rioscaí, rialú inmheánach agus dea-rialachas. 

Tá an Coimisinéir Gaeilge ag iarraidh Cathaoirleach agus triúr comhaltaí eile a cheapadh ar
an CIIR, agus tá muid ag dréim leis go dtiocfaidh na ceapacháin seo i bhfeidhm ón

tsamhradh 2026.

Sa Leabhrán Eolais seo don Iarrthóir, bheirtear eolas maidir le róil agus freagrachtaí an
Chathaoirligh agus na gcomhaltaí eile ar an CIIR. Cuirfidh an Coimisinéir Gaeilge fáilte
roimh dhaoine a bhfuil taithí ag an leibhéal boird acu i réimsí leithéidí na gceann seo a

leanas:

·      cuntasaíocht, 
·      bainistiú rioscaí, 

·      airgeadas, 
·      iniúchadh, 

·      acmhainní daonna, 
·      seirbhísí dlí, 

·      seirbhísí corparáideacha, 
·      rialachas na hearnála poiblí

Bheir an comórtas seo deis iontach le cur leis an rialachas láidir i dtaca leis an chéad
Choimisinéir Teanga i dTuaisceart Éireann. Beidh ról lárnach ag an Choiste maidir le

comhairle agus tacaíocht a thabhairt domh, i mo cháil mar Choimisinéir agus mar
Oifigeach Cuntasaíochta, fríd athbhreithniú a dhéanamh ar chuimsitheacht agus

iontaofacht na ndearbhuithe maidir leis an rialachas, an bainistiú rioscaí, an timpeallacht
rialaithe, agus sláine na ráitis airgeadais agus na tuarascála bliantúla. 

Tá súil agam go bhfuil tú spreagtha le hiarratas a chur isteach agus guím gach rath ort leis
an iarratas s’agat.

PÓL DEEDS
AN COIMISINÉIR GAEILGE

 
 



SAINCHUNTAS AN RÓIL
 
Post: Cathaoirligh agus triúr comhaltaí eile ar An Coiste um Iniúchóireacht agus Iontaofacht maidir le Riosca
 
Seilbh oifige: 3 bliana ó dháta an cheapacháin (le féidearthacht athnuachana ar feadh téarma amháin eile ina
dhiaidh sin)
 
Gealltanas: 4 chruinniú ar a laghad in aghaidh na bliana, agus cruinnithe breise de réir mar is gá
 
Táillí: Cathaoirligh: £355 in aghaidh an chruinnithe (cuimsíonn sin ullmhúchán, scríobh tuairiscí srl)
         Comhalta: £275 in aghaidh an chruinnithe (cuimsíonn sin ullmhúchán, scríobh tuairiscí srl)
 
 
Intreoir 

Bunaíodh an Coimisinéir Gaeilge faoin reachtaíocht An tAcht Féiniúlachta agus Teanga(Tuaisceart Éireann),
2022 (‘an tAcht’), a fuair Aontú an Rí ar an 6 Nollaig 2022. Is é príomhaidhm an Choimisinéara agus é ag
feidhmiú na bhfeidhmeanna faoin chuid iomchuí den Acht, úsáid na Gaeilge ag na húdaráis phoiblí a mhéadú
agus a chosaint agus iad ag cur a gcuid seirbhísí ar fáil don phobal nó do chuid den phobal i dTuaisceart
Éireann.

San Acht, ainmnítear sealbhóir oifige an Choimisinéara Gaeilge mar chorparáid aonair atá freagrach go
pearsanta as cistí an phobail a bhfuil sé i gceannas orthu a chumhdach; as cuibheas agus rialtacht a áirithiú i
láimhseáil na gcistí pobail sin; agus as na hoibríochtaí laethúla agus bainistiú na foirne agus na n-acmhainní.
 
Tá dualgais an Choimisinéara ina ról mar Oifigeach Cuntasaíochta leagtha mach go sonrach sa dréacht-
chomhaontú comhpháirtíochta idir Oifig an Fheidhmeannais agus an Coimisinéir Gaeilge.
 
Tá sé doiligh don Choimisinéir agus é ina dhuine aonair, dearbhú a fháil ar na mionsonraí fán dóigh a bhfuil
oifig an Choimisinéara Gaeilge ag tabhairt faoina gnóithe, agus ar na baoil agus na rialuithe a bhaineann leo.
Dá bhrí sin, ionas go gcloítear leis an dea-chleachtas, tá an CIIR á bhunú le tacaíocht a thabhairt don
Choimisinéir le faireachán a dhéanamh ar na córais a bhaineann leis an rialachas chorparáideach, an bainistiú
riosca, agus an rialú inmheánach san oifig.
 
 
 



An Suíomh Oibre

Reáchtálfar cruinnithe an CIIR i dTeach an Chomhionannais, 7-9 Cearnóg Shaftesbury,
Béal Feirste, BT2 7DP.
 
Freagrachtaí an Chathaoirligh

Cinnteoidh Cathaoirleach an CIIR go gcomhlíonfaidh an Coiste a chuid freagrachtaí agus
dualgas mar atá leagtha amach i dTéarmaí Tagartha an Choiste. Is cóir don
Chathaoirleach a áirithiú fosta go n-oibreoidh an Coiste i gcomhpháirtíocht leis an
Choimisinéir Gaeilge le caidreamh oibre atá éifeachtach éifeachtúil idir an CIIR agus an
Coimisinéir a chinntiú.
 
Dualgais an Chathaoirligh
Is é ról an Chathaoirligh:

· a chinntiú go gcomhlíonann an Coiste, mar chomhlacht, a chuid freagrachtaí.
· an chathaoirleacht ar chruinnithe an Choiste a dhéanamh, agus a áirithiú go
gcomhlíonann an Coiste a dhualgais ar bhonn éifeachtúil éifeachtach; agus
· an Coiste a threorú lena chinntiú go dtugann sé faoi ghnó na gcruinnithe agus go
ndéantar na cinntí, nuair is gá leo, ar bhonn follasach, agus go ndéantar iad a thaifeadadh,
agus a gcur i bhfeidhm a mhonatóiriú.
· cultúr ó thaobh feasacht eiticiúil, ionracais agus cuntasachta de, a chur chun cinn.
 
Freagrachtaí na gComhaltaí (an Cathaoirleach san áireamh) 

Is cóir do na comhaltaí freastal ar chruinnithe de réir mar is cuí agus is cóir daofa oibriú
taobh istigh de Théarmaí Tagartha an CIIR.
 
Dualgais na gComhaltaí
 
1. An Rialú Inmheánach agus an Bainistiú Rioscaí 
Déanfaidh comhaltaí an Choiste athbhreithniú ar bhunú agus ar choinneáil na gcóras
éifeachtach maidir leis an rialú inmheánach agus an bainistiú rioscaí. 
 
Go háirithe, déanfaidh an Coiste athbhreithniú ar leordhóthanacht na nithe seo a leanas:
· Na ráitis nochta uilig a bhaineann le rioscaí agus rialuithe, mar aon le ráiteas ar bith ó na
hIniúchóirí Inmheánacha a ghabhann leofa, sula ndéana an Coimisinéir iad a fhormhuiniú;
· Na struchtúir, na próisis, agus na freagrachtaí leis na príomhbhaoil atá roimh an eagras a
aithint agus a bhainistiú;
· Na beartais lena áirithítear comhlíontacht leis na ceanglais chuí maidir le rialáil, an dlí
agus an cód iompair;
· Éifeachtacht oibríochtúil na mbeartas agus na nósanna imeachta; agus
· Na beartais agus na nósanna imeachta i dtaca le cosc na calaoise.
 
 



 2. An tIniúchadh Inmheánach
 Déanfaidh comhaltaí an Choiste:
· Athbhreithniú ar an chlár don iniúchóireacht 
inmheánach; na torthaí ó himscrúduithe na hiniúchóireachta
 inmheánaí (agus an fhreagairt ón bhainistíocht) a mheas; agus an 
comhordú a áirithiú idir na hIniúchóirí Inmheánacha agus Seachtracha; agus
· A chinntiú go bhfuil go leor acmhainní curtha ar fáil don Iniúchadh Inmheánach agus
go bhfuil an urraim chuí dó san eagras.
 
3. An tIniúchadh Seachtrach
 Déanfaidh comhaltaí an Choiste:

· Plé leis an Iniúchóir Sheachtrach, ag cruinnithe an CIIR, sula dtosaí an t-iniúchadh, fá
chineál agus fá raon feidhme an iniúchta, de réir mar is iomchuí; agus
· Athbhreithniú ar thuairiscí an Iniúchta Sheachtraigh, sin tuairiscí fán luach ar airgead
agus na litreacha iniúchóireachta bliantúla san áireamh, mar aon leis an fhreagairt ón
bhainistíocht.
 
4. An Tuairisciú Airgeadais
Déanfaidh comhaltaí an Choiste athbhreithniú ar na ráitis airgeadais bhliantúla sula
gcuirtear faoi bhráid an Choimisinéara iad, ag díriú go háirithe ar:
· Athruithe ar na beartais agus ar na cleachtais chuntasaíochta, agus an chomhlíontacht
leis na beartais agus na cleachtais sin;
· Na príomhréimsí breithiúnais; agus
· Coigeartuithe suntasacha ag éirí as an iniúchadh.
 
 
5. Dualgais Eile
Beifear ag súil go n-iompróidh na comhaltaí iad féin de réir Alt 75 den Northern Ireland
Act 1998 leis an chomhionannas deiseanna a chur chun cinn idir:-
· Daoine atá éagsúil ó taobh creidimh, barúil polaitiúil, cine, aoise, stádas pósta, agus
gnéaschlaonta de;
· Fir agus mná i gcoitinne;
· Daoine atá faoi mhíchumas agus daoine nach bhfuil; agus
· Daoine a bhfuil cleithiúnaithe acu agus daoine nach bhfuil.
 
Bheirtear an méid thuas mar léiriú ar raon leathan na ndualgas, ach níl sé tugtha mar
liosta iomlán na dtascanna. Tá sé tábhachtach a thabhairt ar aird go bhféadfaí na
freagrachtaí a athrú le freastal ar riachtanais an Choimisinéara Gaeilge de réir mar a
athróidh siad siúd.
 
 
 



SONRAÍOCHT FÁN PHEARSA

Na Critéir Bhunriachtanacha

Caithfidh na hiarratasóirí ar phost an Chathaoirligh agus ar phoist 
na gcomhaltaí, fán dáta deiridh d’iarratais, a léiriú ar an fhoirm iarratais 
s’acu an fhianaise fána n-inniúlacht i dtaca leis na critéir bhunriachtanacha. 
Bhéarfar cuireadh le freastal ar agallamh do na hiarratasóirí sin ar phost an 
Chathaoirligh a n-éireoidh leo a léiriú go gcomhlíonann siad na cúig chritéar bhunriachtanacha uilig,
agus do na hiarratasóirí sin ar phoist na gcomhaltaí eile a 
léiríonn go gcomhlíonann siad critéir bhunriachtanacha 2-5. 

Caithfidh gach iarratasóir, bíodh sé ina iarrasatóir ar phost an Chathaoirligh agus ar 
phoist na gcomhaltaí eile, critéir 2-5 a chomhlánú.
Baineann Critéar 1 le post an Chathaoirligh amháin agus caithfidh an t-iarratasóir ar an 
phost seo é a chomhlánú chomh maith le critéar 2-5.

Caithfidh an t-iarratasóir a léiriú go soiléir ar an fhoirm iarratais s’aige cén post a 
bhfuil sé ag cur isteach air.
Is féidir leis an iarratasóir iarratas a chur isteach ar phost an Chathaoirligh agus ar phoist na
gcomhaltaí eile araon, ach is cóir a thuigbheáil nach féidir an dá phost a bheith ag duine aonair ag an
am chéanna.

1. Dhá bhliain de thaithí ag déanamh cathaoirleacht ar chruinnithe ar leibhéal Boird, agus taithí
inléirithe ar chomhairle agus tacaíocht a thabhairt chun leasa eagrais ina leithéid de ról. 

2. Cúig bliana de thaithí ag obair ar leibhéal Boird in dhá cheann ar a laghad de na réimsí seo a
leanas:
• Cuntasaíocht;
• Iniúcheoireacht;
• Bainistiú rioscaí;
• Acmhainní Daonna; 
• Saincheisteanna speisialaithe a bhaineann le gnóithe eagrais.

3. Taithí inléirithe ar anailís a dhéanamh ar fhaisnéis chasta; an cumas le saincheisteanna criticiúla a
aithint; agus an cumas le ceistiú go stuama, le dúshlán a thabhairt ar bhonn cuiditheach, agus le
cinneadh a dhéanamh go neamhspleách, agus ag an am chéanna, urraim a léiriú do na róil agus do na
freagrachtaí.

4.Taithí inléirithe i gcumarsáide éifeachtacha agus i gcothú caidrimh, ina measc sin, an cumas le
tionchar a imirt ar daoine eile, dúshlán a thabhairt daofa agus éisteacht lena ndearcthaí go
tuisceanach.

5.Inniúlacht sa Ghaeilge.
 



 
Nótaí Ginearálta
 
· Tá sé riachtanach go gcuirfidh an t-iarratasóir go leor sonraí ar fáil, go dtabharfaidh sé solaoidí agus dátaí nuair
is cuí, lena léiriú an dóigh agus a mhéid a chomhlíonann sé na riachtanais seo;
· Ní dhéanfaidh an painéal roghnúcháin toimhdí bunaithe ar theideal poist an iarratasóra ná ar an chineál eagrais,
le tuairim a dhéanamh ar na scileanna nó an taithí atá faighte aige;
· Muna gcuireann an t-iarratasóir go leor mionsonraí ar fáil is atá de dhíth le comhlíonadh na riachtanas a léiriú,
agus sin na dátaí cuí san áireamh, diúltóidh an painéal roghnúcháin don iarratas; agus
· NÍ CHUIRFEAR AR FÁIL don phainéal roghnúcháin ACH na mionsonraí a bheas tugtha ag an iarratasóir sna
rannóga atá san iarratas féin fán stair fostaíochta agus fá na critéir bhunriachtanacha, ar mhaithe le
hincháilitheacht an iarratasóra don phost a dhéanamh amach.
 
AN PRÓISEAS ROGHNÚCHÁIN

An Amlíne
 
Is é an painéal, faoi chathaoirleacht an Choimisinéara, a dhéanfas an cinneadh ar cé a cheapfar sa ról seo, agus is
é an Coimisinéir a chuirfeas an próiseas gearrliostaithe agus agallaimh i gcrích.
 
Tabhair do d’aire go bhfuil clár ama táscach curtha ar fáil againn ar féidir athruithe a theacht air - b’fhéidir ar
gearrfhógra.

· Seoladh na hEarcaíochta: Dé Máirt 16 Meitheamh 2026
· Druidim na hEarcaíochta: Dé hAoine an 31 Iúil 2026
· An Gearrliostú – An tseachtain dar tús an Luan an 17 Lúnasa 2026
· Na hAgallaimh – An tseachtain dar tús an Luan an 31 Lúnasa 2026
 
Na hAgallaimh
Is fostóir comhdheiseanna é an Coimisinéir Gaeilge agus tá sé tiomanta don phrionsabal gur cóir an t-earcú a bheith
ar bhonn an tuillteanais a léiríonn an t-iarrthóir féin le linn an phróisis roghnúcháin. 
Tá muid ag dréim go mbeidh na hagallaimh ar siúl an tseachtain dar tús an Luan an 31 Lúnasa 2026. Gheobhaidh na
hiarrthóirí gearrliostaithe litir ina ndearbhaítear na socruithe i dtaca le dáta, am agus áit don agallamh. 
 
I nDiaidh na nAgallamh
I ndiaidh don phainéal cinneadh a dhéanamh ar an cheapachán, cuirfear na hiarrthóirí gearrliostaithe uilig ar an eolas
fán toradh. Cuirfear litir cheapacháin chuig an té a cheapfar lena síniú agus lena cur ar ais, ionas gur féidir na
seiceálacha roimh cheapachán a thoiseacht.
 
EOLAS BREISE
 
Má bhíonn ceist ar bith agat maidir leis an ról, an próiseas iarratais nó dul chun cinn an iarratais s’agat, iarrtar ort
teagmháil a dhéanamh le hOifig an Choimisinéara Gaeilge ag eolas@coimisineir.org
 
Is Fostóir Comhdheiseanna é an Coimisinéir Gaeilge agus cuireann sé fáilte roimh iarratas ó achan iarratasóir a bhfuil
na cáilíochtaí cuí aige, beag beann ar chreideamh, barúil pholaitiúil, cine, inscne, aois, míchumas, stádas pósta,
gnéaschlaonadh, bíodh an t-iarratasóir faoi mhíchumas nó ná bíodh, nó bíodh cleithiúnaithe aige nó ná bíodh. 

